
gagarux na sumetu’ lu kunloh

yotas na a’usa’ ka sun “ sumetu ” ita’ itaral hiya’. yaka *“ sumetu’ ” ka
sapu’ingan naha’ ci ingkaralan. pa’agal ta’ ci ingkaralan luri ong! makakaca
makaral ka ci’uli’. pataburax ta’ hari’ luri’ ma. cel kutux ka mpasetu’
gagalan naha ci ke’. minaring pakabagan, mana’ ci tataburax naha’ ka ci’ult’
alang, bela’ pasal musa’ muti’ mumarah ka mpasetu’, lu mana’ ci ke’
morow kora’ ka ci’ciuli’ alang hiya’.

“ sumetu’ ” sun hani ga, yonani la gagarux ni’. pasal musa’ sumetu’ ka
mpasetu’ hang, tehuk morow ka mpasetu’ la ga, kuntana’ musa’ tunburax
kora’ ka ci’uli’ la. mamaha’ tunburax cincuxan ka ci’uli’ ga, bali’un pahpuy
sunrama’ ka mami’ nani’un cincuxan hang. ini’ bing ci a’usa’ na morow ka
kankanel lu malikur i tagi cuxan la. ana rong ga ini’ masti’ tumos ming uri.
hika humiri’ ci gagarux ma ga, pastuxan naha’ ci ke’ lu mahiri’ kora’ ka
pinmahan utux ingkaralan uri ma.

rex maha’ tunburax, maras ci ule’ naha’ musa’ tunburax ruma’ ka
nabkis alang. yotas ni hari’ ga pabingun naha’ ci pinah yuyuk, ungat ka

pinah ga, sisable’ naha’ tikiy ci ara’ na kahuni’ yuyuk. pasba’an tunburax ka

ulule’. ule’ habku’ hiya’ ga. sisabal naha’ ci paling inabal abelan. patirutun

naha’ kahuni’ bawi’, bali’un patasasi’ pu’ing na kahuni’. matatuli’ mangilis
ka ule’ hang ga, rumow musa’ gunlasuw ka asuran hang.

masu’ meta’ tutux ci atu’ hang ga, magiy nasali’ lu musa’ mani’ hang,
pakani’ ci kaca ga, ini’ awaxi kora’ ka aba’, pak! pak! sun tumapa’ ka raxal
na aba’ lu mani’ ci nani’un la. minani’ laga mahnguw tikiy nasali’ hang.
tana’ pihngagan laga, musa’ pasaring tunburax nanu’ matumasu’.

tamasu’ tunburax utux alang la ga, mahnguw morow tuminu’ ka
kankanel lu musa’ mulata’ ka manmalikur. murkes! murkes! ka pinmuhi’,
mapapalawa’ masatikuk mumarah ci pinmuhi’ ka cici’uli’. kuge’an kora’ ka
kaman rakeh, tehuk nanu’ kunloh.

kunloh ci kaca, mintana’ ki mara’aras kora’ ka ci’uli’ alang. ma’as
mapapase’ kunloh ci pinmuhi’ naha’ utux ingkaralan. moka kinloh naha’
turakis ma ga, bali’un pababaxul lu panaxon naha’ cacka’ na pinbabahlan ka
turakis. pastarilan ka turakis pinbahbahlan; cunbu’ para’, cunbu’ mit,
cunbu’ rapit, cunbu’ barok, sun kumaral. kaca la ga payux ka inagal asinuw
nanahi’ utux ingkaralan, lu ramas kora’ ka pinmuhi’ la ma. yonani ka

gagarux na ““ sumetu ” lu *“ kuloh  sinbili’ na nabkis rali’.

